
Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	МЕЧНИКОВ : ЭРХЭМ ЗАЛГИУР ЭСҮҮД

	 

	I

	Нянгийн ангуучлал нь хэзээд хачин будилаантай үйл явдал байсан юм. 

	Ямар ч боловсролгүй хаалгачин нянгийн барааг анх олж харж химич хүн түүний долоон булчирхайг тоолж, дотор нь нуугдсан аюул заналыг илчилжээ. Хөдөө нутгийн даруухан нэгэн оточ нянгийн ангуучлалыг жинхэнэ шинжлэх ухаантай төстэй болгосон байна. Нянгийн ангуучлалын бүх түүх нь хамгийн тэнэг гэмээр уран сэтгэмж, гоц товойх нээлт, солиотой гэмээр гаж буруу санаагаар дүүрэн билээ. 

	Үүний хамт дархлалтын тухай нэгэн залуу шинжлэх ухаан бас л тиймэрхүү шинж байдалтай болсон нь саях шинжлэх ухааны үндсийг тавигч даруулгагүй Мечников тийм ч ануухан сууж байх тайван хүн биш бөгөөд юуны түрүүнд Достоевскийн романаас бууж ирж увайгүй этгээдийг санагдуулахаар нэгэн байж билээ. 

	Илья Мечников оросын өмнөд нутагт төрсөн агаад хорьхон насыг наслаагүй явахдаа өөртөө ийнхүү андгайлсан гэдэг. 

	— Зориг тэвчээр, авьяас чадвар надад цөм бий, би байгалиас заяасан билигтэн, товойн тодорсон судлаач болоход хангалттай хувь тавилантай хүн гэжээ. Харьковын их сургуульд элсэн орсон даруйдаа нэгэн профессороос бичил шинжүүр гуймаглан авч, эрдэм шинжилгээний хумсын төдийхэн ч бэлтгэлгүй атлаа алжаалыг огоорон сууж, эрдмийн их судар зохиосон гэдэг. Заримдаа их сургуулийн хичээл номыг хэдэн сараар алгуурлан орхидог нь зугаа цэнгэлийн төлөө огтхон ч биш, роман зохиол уншихын тулд ч биш, харин «уурагт бодсыг талсжуулах» тухай эрдмийн нарийн төвөгтэй бүтээл буюу хэрэв цагдаагийн газарт илрэх осол гарвал албадангийн ажлаар Сибирьд гарцаагүй цөлөгдөхөд хүргэх улс төрийн сэтгэл шимтэм тунхаг бичиг уншихын төлөө билээ. Тэрээр өдөр биш шөнө турш сууж, аяга цай эх адаггүй хоослон, нөхдөдөө шашингүйн суртал номлон номлосоор эцсийн бүлэгт «бурхангүй хүн» хочтой болжээ. Чингэн явсаар хэдэн сарын турш тасалдуулсан бүхнээ шалгалт эхлэхээс хэдхэн хоногийн өмнө барьж аваад ноцоход түдэх юмгүй нөхдөө гүйцнэ. Хүний тархины чанараас илүү боловсронгуй авиа хураагчийг бодогдуулмаар гайхалтай ой ухаан нь эцсийн эцэст их сургуулийг тэргүүн зэрэгт төгсгөж, алтан медаль авлаа хэмээн ар гэрийнхэндээ бичих боломжийг түүнд олгосон ажээ. Тэрээр өөрөө өөрийгөө, гүйцэхийг үргэлжийн дөрвөн цагт мэрийнэ. Тэрээр эрдэм шинжилгээний сэтгүүлүүдийг элдэв өгүүллээр бөмбөгдөнө. Гарын дор санамсаргүй өртсөн цох хорхой буюу бясааны зүг бичил шинжүүрээ чиглүүлмэгц давын даруй тухлан сууж эрдмийн бүтээл бичнэ. Маргааш нь өнөөх судалсан зүйлээ дахин харахад огт өөр байдал зураг илэрнэ. 

	Тэгвэл тэрээр сэтгүүлчийн зөвлөлд яаралтай бичихдээ:

	«Өчигдөрхөн миний илгээсэн эх бичмэлийг хэвлэн нийтлэхээ түр түдгэлзэнэ үү. Би тэндээс алдаа оллоо» гэнэ. Хэрэв сэтгүүлийн зөвлөл эх бичмэлийг нь хүлээн авахаас эрс татгалздаг юм аа гэхэд тэрээр бухимдахын ихээр бухимдаж гунихын ихээр гуньж:

	— Ёох, хорвоо намайг даанч ойлгохгүй юм даа! хэмээн шүүрс алдана. 

	Эцсийн нэгэн өдөр тэрээр өөрийг нь хэзээ ч өхөөрдөн эрхлүүлдэг, аугаа их ирээдүйд нь итгэн биширдэг ээждээ ийн хэлсэн байна:

	— Протоплазмын1 асуудлыг би нэн ихээр сонирхоод байгаа юм. Гэтэл манай орост шинжлэх ухаан алга! гэжээ. 

	Ийнхүү Герман дахь Вюрцбургийн их сургуульд үсрэн хүрсэн боловч их сургуулийн хичээл зургаан долоо хоногийн дараа эхлэх байв. Тэрээр тэнд хэдэн орос оюутан эрж олсон боловч тэд түүнийг Еврей2 хэмээн тун ч хүйтнээр угтжээ. Тийнхүү Мечниковын урам бүрмөсөн хугарч, гэртээ буцахад хоолны саван дотор нь хэдэн шинэ ном байсны нэг нь дөнгөж шинэхэн нийтлэгдсэн Чарлз Дарвины «Дүрсийн үүсэл»3 гэгч ажээ. Тэрээр шим ертөнцийн хувьслын онолыг шуналтай залгиж, түүнд чин сэтгэлээс бишрэх, тэр онолын шинжлэх ухааны шинэ шашин мэтээр номлох болжээ. 

	Ийнхүү хувьслын талаар өөрөө өргөн далайцтайхан судалгаа хийх бодол төрж, нойргүй өнгөрүүлэх шөнийн уртад цавчилгүй мэлмийх нүдний нь өмнүүр хязгааргүй холын бяцхан овгоос гаралтай амьд амьтдын аугаа сүрлэг үзэмж хөврөн өнгөрнө. 

	Энэхүү эргэлт нь Мечниковын шинэ амьдралын эхэн болжээ. Тэрээр арваад жилийн турш нэгэн лабораториос нөгөөд хэрэн хэсүүчилж оросоос германаар дамжин Италид очиж, тэндээс Гельголандын арал хүрчээ. 

	Тийнхүү өт хорхойн хувьслыг дуулгаваргүй хэдэн хуруугаараа гүрвэлийн дотор эрхтнийг онгичиж хувьслын түүхийг тэндээс олж уншихыг мэрийвч санасан хэрэг бүтэхгүйд цөхрөнгөө барж өнөөх эрэмдэг болсон мөлхөгчийг лабораторийн булан руу хаяна. 

	Байгальд ямарваа нэгэн асуудал тулган тавьж чаддаг байсан Кох, Левенгук нараас ялгаатай нь гэвэл Мечников эхлээд хувьслын тухай зузаан, зузаан ном уншиж, урам зориг ундран «тийм шүү» гэж хашхиран тунхагласны дараа эх адаггүй олон туршлага сорилт хийж өөрийн санааг байгалиар зөвшөөрүүлэхийг оролддог байв. Энд хачирхалтай нь гэвэл Мечников голдуу л оносон байх бөгөөд онох онохдоо гайхамшигтай сайхан онодог байсныг та одоохон олж харах болно. Тэр үеийг хүртэл (энэ бол далаад оны шувтарга байсан юм) Мечников нянгийн тухай юу ч мэдэхгүй мөртөө хамгийн илүүтэй дасан зохицсон амьтан л амьд үлддэг гэсэн баримтыг нотлох дон түүнд салахын аргагүй шүглэсэн нь нянгийн эсрэг хүний биеийн эсэргүүцэх чадлын шалтгааныг тайлбарласан бараг л уран сэтгэмж гэмээр онол зохиоход хүргэжээ. Түүний амьдралын анхны гучин жил нь Газар дундын тэнгис, Сицилийн арал дээр олох өндөр их алдрын нь шуугиантай бөгөөд эв хавгүйхэн бэлтгэл байсан юм. 

	Тэрээр хорин гурван насандаа Людмила Федорович гэгчтэй гэрлэсэн нь сүрьеэ өвчинтэй байж, хуримын ёслолд тахир дутуучуудад зориулсан түрдэг тэргээр иржээ. Тэд анагаахын аврал эрж бүх Европоор хэрэн тэнэсэн юм. Эхнэрээ энхрийлэн элбэрэн сувилах цагаас өөлөн авсан хэдхэн мөчийн зуурд Мечников ногоон ялаа, шимэгч хорхой, дигваранзын хөгжлийн тухай асуудлыг судалдаг байжээ. 

	Төдхөн Людмила нас эцэслэв. Тэрээр сүүлчийнхээ хэд хоногийг морфийн хүчээр өнгөрүүлсэн бөгөөд эхнэрээсээ тэр зуршлыг халдааж үлдсэн Мечников хожим Испани, Швейцараар тэнүүчилж явахдаа өнөөх мансууруулагч эмээ улам улам их хэмжээгээр хэрэглэх болжээ. Нөгөө талаар нүдний хүнд өвчин даамжирсаар байв. Байгаль судлагч эрдэмтэн нүдгүйгээр юу болох бил ээ? Тэрээр «Юуны тулд амьд явах бил ээ?» гэж өөртөө хэлээд гарцаагүй үхүүлэх хэмжээний морфий уусан боловч аз болоход хэмжээ нэгэнт их байсны удмаас бөөлжүүлэн, морфий нь бөөлжисний хамт гадагш гарчээ. «Юуны тулд амьд явах билээ?» гэж тэрээр дахин хэлээд халуун усанд орж цусан хатгалгаа тусахаар хүйтэн цагт чармай нүцгэн гүйж гарчээ. Гэвч эрэлчдийг ивээн тэтгэгч мэргэд бурхад түүний тухайд өөр нүдтэй байсан бололтой. Мөнхүү тэр шөнөө Мечниковын анхаарал, дэнлүүний гэрэл бараадан хурсан шөнийн эрвээхэйн бужигнаанд санамсаргүй татагдсан байна. «Энэ шавжууд хэдхэн цагийн настай шүү дээ. Илүүтэй дасан зохицсон нь амьд үлдэнэ гэсэн онолыг эдэнд чинь яаж хэрэглэвэл таарах бил ээ?» гэж тэрээр дотроо боджээ.

	Ингээд л турших ажилдаа дахин орсон байна. Тэрээр гүн ихээр гуньхарсан боловч харин төдий л удаан үргэлжилсэнгүй. Удалгүй Одессын их сургуулийн профессороор томилогдож, тэндээ дасан зохицсон нь амьд үлдэх үзэл санаагаа номлох болж, бас ч өөрийн үнэнхүү эрдмийн чадлаар бүх нийтийн хүндэтгэлийг олж аваад зарим талын буйр суужээ. 

	Людмила нас барсаар хоёр жилийнхээ нүүрийг үзэж хараахан амжаагүй байтал гоо үзэсгэлэнт Ольга охинтой учирч, түүнтэй гэр бүл болов.

	 

	II

	1883 онд Пастер, Кох хоёрын нээлтээс хойш, бүх дэлхий нянгийн хойноос солиорчхоод байхад Мечников байгалийн шинжээчээс нянгийн ангуучин болон хувирчээ. Тэрээр Одессын их сургуулийн удирдлагуудтай түнжин хагарч, Ольга Николаевна болон түүний олон нялцгай дүү нарыг дагуулан Сицили арал дээр очиж, нүүрэн тал нь тэнгис болон алс тэртээд цэнхэрлэн харагдах калибрын эрэг тийш хандсан зуслангийнхаа зочдын өрөөнд сонирхон судлаачийн лаборатори байгуулжээ. Нян гэж эдүгээ шинжлэх ухааны чухлын чухал салбар болсныг түүний дотоод зөн бэлгэ нь хэлж өгсөн бөгөөд хэдийгээр судалгааны аргыг нь огтхон ч эзэмшээгүй, эдүгээ хүртэл ганцын төдий нян ч тухтайхан хараагүй мөртөө энэ талаар аугаа их нээлт хийнэ гэж мөрөөдөх болжээ. 

	Тэрээр зочдын өрөөний лаборатори дотуураа ийш тийш алхалж, биологийн онолын мөн чанарыг Ольга Николаевнад тайлбарлаж, далайн од болон сархинцгийн амьдрал судлах, хүүхдүүдэд илбэ шидийн үлгэр ярих, энэ бүгдийг товчоор хураангуйлахад Кох, Пастерын сэтгэл булаам судалгааг холын төдий ч санагдуулах юм огтхон ч байсангүй. Чингэтэл тэрээр нэгэн сайхан өдөр далайн од, сархинцгийн хоол боловсруулалтыг судлахаар шийдсэн байжээ. Урьд тэрээр эдгээр амьтдын дотор, бие махбодын нь хэсэг болж байх мөртөө хэзээ ч нэг байранд тайван байдаггүй, нэг газраас нөгөөд чамин аргаар шилжин очдог хачин жигтэй эс байхыг олж харсан бөгөөд эдгээр эс эхлээд биеэсээ сэртэн гаргаж, дараа нь тунгалаг биеийнхээ бусад хэсгийг чиргүүлдэн явах нь амёба хэмээх бүдүүлэг биетэнтэй яг адил ажээ. Энэ нь тэдгээр амьтад дотор өөрөө өөртөө түрэгдэх мэтээр хөдөлдөг тэнэгч эсүүд байлаа. Мечников, кармин будгаас хумхын тоос төдийхнийг авч далайн одны авгалдайд хийж үзжээ. Авгалдайн бие цонхны цэвэр шил шиг тунгалаг тул бие дотор нь юу болж байгааг өсгөх шилээр нэвт харах боломжтойн учир дээрх санаа нэн овсгоотой цэцэн ухаалаг санаа болжээ. Ийнхүү тэрээр мөлхөгч, түр эсүүд зүг бүр тийш тарж, хармины үртэс рүү довтлон... түүнийг залгиж байхыг ухаан жолоогүй шимтэн ажиглажээ. Тэрээр энэ байдлыг хараад далайн одны хоол боловсруулалтыг ажиглаж байна хэмээн итгэх авч, түүний тархинд хоол боловсруулалтын болхи асуудлаас нэн ч хол одоогоор хараахан боловсроогүй, бүрэг бараг, шив шинэхэн бодол урган гарч ирээд байжээ. 

	Маргааш нь Ольга Николаевна хүүхдүүдийн хамт ямар нэгэн ер бусын сургуультай мич үзэхээр циркт очиж, Мечников зочдын өрөөнд ганцаар далайн одны анивчихыг бодлогошрон ажиглаж суужээ. Тэгтэл гэнэт цахилгаан цахилах төдийхөнд агшны мянга хуваасны өчүүхэн хувьд Мечников амьдралынхаа бүх явцыг өөрчилжээ. 

	«Энэ далайн одны авгалдай доторх тэнэгч эсүүд кармины үртэс залгиад байгаа юм чинь нянг бас л залгих ёстой биш үү! Чухамхүү тэд, эдгээр тэнэгч эсүүд л далайн одыг нянгаас хамгаалдаг нь гарцаагүй. Бидний тэнэгч эсүүд, цусны цагаан бөөмүүд хүнийг ингэж бас л нянгаас хамгаалдгаас зайлахгүй. Тэд л нян эсэргүүцэх чанарын, дархлалтын шалтгаан болж, тэдний ачаар хүн төрөлхтөн эдүгээ хүртэл хорт савханцарт хөнөөгдөөгүй бололтой». 

	Ийнхүү Мечников ямар нэгэн эрэмбэ дараалалгүйгээр, аль нэгэн эрэлт сорилтгүйгээр шуудхан далайн одны хоол боловсруулалтаас хүний өвчинд шилжжээ. 

	«Би гэнэт эмгэг судлагч болон хувирсан энэ явдал миний сэтгэлийг тийнхүү ихэд догдлуулсны учир би өрөөн дотуураа хойш урагш баахан холхиж байгаад, дараа нь санаа бодлоо эзэмдэн төвлөрүүлэхийн тулд далайн эрэг тийш очмоор санагдав» гэж өдрийн тэмдэглэлдээ бичсэн нь үнэхээр лимбэчин хүн өөрийгөө гэнэт сансрын физикч боллоо гэж зарласан шиг хачин юм болжээ. 

	Миний бодоход тэсвэрлэхийн аргагүй дэндүү ёсорхог Кох, Мечниковт итгэж, бичил шинжүүрээ арчуулахааргүй байсан тийм үед бичил шинжүүрийн талаар хумсны тольтын төдийхөн ч мэдлэггүй байсан нь тэр мулгууд эрийн сэтгэлд огтхон ч сэв тотгор болоогүй ажээ.

	«Хэрэв миний онол зөв байсан бол далайн одны биед орсон халдварын үүр, тэр дороо тэнэгч эсүүдэд бүслэгдэх ёстой байв». Хэрэв хуруунд орсон өргөсийг тэр даруйхан авахгүй бол төдхөн түүнийг бүрхэж авдаг идээ бээр голдуу цусны цагаан бөөмөөс бүрдсэн байдаг нь Мечниковын санаанд оржээ. Тэрээр байшингийн ар дахь цэцэрлэгт гүйн очиж, Ольгагийн дүү нарт зориулан саявтархан сүлд мод шиг будаж чимсэн бутнаас ягаан өнгийн өргөс хэдэн ширхгийг таслан авч тоглоомын лабораторидоо ирээд болор шиг тунгалаг далайн одны нэгний биед хатгажээ. 

	Маргааш өглөө нь үүрийн гэгээнээр, баяр хөөр бялхсан найдвар төгс сэрж, өөрийн таавар зөв болсныг нүдээр үзжээ. Далайн одны биед орсон ягаан өргөсийг тойрон олон сая живаа тэнэгч эс овооролдон мөлхөлдөж байв. Бүх төрлийн өвчнийг бие махбод эсэргүүцэх чанарын шалтгааныг бүрэн тайлбарлаж чадах болов гэсэн нойтон хамуу шиг бодлыг тархиндаа бат шингээхэд түүнд өөр юу ч хэрэггүй байв. 

	Мөн өдрийн өглөө Мессинд цуглараад байсан европын нэрт профессоруудад өөрийн аугаа их нээлтийн тухай өгүүлэхээр Мечников тийшээ явжээ. Тэрээр далайн одны тэнэгч эсүүд ягаан өргөсийг залгих гэж хэрхэн өрсөлдөж байсныг сэтгэл хөдлөм урнаар (Тэр ер нь ярихдаа мастер байжээ) илтгэсэнд биологийн ухааны эндэж үзээгүй эцэг гэгдэж байсан Вирхов хүртэл (тэрээр саяхан Кокыг басамжилж байсан билээ) түүнд итгэжээ. Ийнхүү Мечников нянгийн ангуучин болсон байна. 

	 

	III

	Мечников баярлахдаа алга хөгжилтэйеэ таших хүүхдүүд болон Ольга Николаевнагийн хамт дархлалтын шинэ онолоо тунхаглахаар Вена хот руу яаравчлан мордов. Тэнд очмогц юуны өмнө өөрийн танил профессор Клаусын лабораторид очжээ. 

	— Би чиний гайхамшигт онолыг өөрийн сэтгүүлд нийтлэхийг нэр төрийнхөө хэрэг хэмээн үзнэ гэж Клаус хэлжээ. 

	— Баярлалаа тэгэхдээ эхлээд энэ нян залгидаг хийг нэрлэх шинжлэх ухааны ямар нэгэн нэр бодож олох хэрэгтэй байна. Ямар нэгэн грек ч юм уу... үг... ийм эсийг жишээ нь грекээр юу гэж нэрлэх вэ? Клаус эрдэмтэн найз нарынхаа хамт шилэн хүзүүгээ маажаад толь бичиг ухаж байснаа эцэст нь гэнэт

	— Фагоцит! Залгигч эсийг грекээр фагоцит гэж нэрлэнэ. Чи ч ингэж нэрлээч гэжээ. 

	Мечников тэдэнд талархал илэрхийлээд шургийнхаа оройд «фагоцит» гэсэн үг хадаад хувь тавилангийн догшин долгионт шинэ тэнгист шумбан орохдоо тэр үгийг итгэл бишрэлийн сүлд, амьдралын хэрэглүүр, ертөнцийн юм бүхний тайлбар болгожээ. Тэрээр фагоцит залгиур хийн тухай онолыг чинь шургуу номлож, түүний гарааг уран сайхан туршлагаар хамгаалан, түүнээс болж өдий төдий дайсан этгээдтэй болсон байна. Тэрээр Венээс Одесст очиж, тэнд хотын бүх эмч нарын хуралдаан дээр бие махбодын анагаах чадлын тухай эрдэм шинжилгээний томхон илтгэл тавьсан юм. Илтгэлийн хэлбэр тун сайхан, илтгэгчийн үнэнч чанар ямар ч эргэлзээ төрүүлээгүй боловч илтгэгч өөрөө хорт нян залгиж байгаа ганцын төдий ч атугай залгиур эс амьд яваа насандаа үзээгүйгээ гайхан биширсэн сонсогч нартаа хэлсэн эсэхийн тухайд түүх дуугүй өнгөрчээ. 

	Мечников өөрийнхөө онолын нотолгоог ямар боловч олно гэдгээ мэдэж байсан бөгөөд гэнэт түүнийгээ усны нохой бөөсөнд хамгийн тод томруун хэлбэрээр санаандгүй олжээ. 

	Тэрээр хэсэг хугацааны чимээ аниргүй болж хээрийн болон гэрийн цөөрмөөс усны нохой бөөс барих болсон нь түүний чөтгөр шиг уран нарийн ухаантайг дахин харуулжээ. Учир юун гэвэл усны нохой бөөс, далайн одны авгалдай адил тунгалаг биетэй тул дотор нь юу болж байгааг өсгөдөг шилээр нэвт харж болох байв. Тэрээр ийнхүү жинхэнэ буурьтай суурьтай судлаачийн байранд шилжиж, усны нохой бөөсөнд тусдаг ямар нэгэн өвчнийг шургуу хайх болсон байна. Нянгийн ангуучид өөрийн эрэлдээ юутай ч тулгарч болох боловч эрсэн юмаа л онож олдоггүйг түүх цөөнгүй нотолсон боловч энэ удаад Мечниковт зол таарчээ. Тэрээр усны нохой бөөсний өдөр тутмын ямар ч зорилгогүй амьдралыг удтал ажигласны эцэст гэнэт нэгэн өдөр тэдний нэг нь хорт хөрөнгөнцрийн зүү шиг хурц бүрхүүл хэд хэдийг залгихыг олж харжээ. Эдгээр зүү түүний өчүүхэн хоолойгоор гулган орж, нохой бөөсний ходоодны хананд хурц үзүүрээрээ тээглэн нэвтэлж, биед нь орсон байна. Дараа нь хөнөөлт зүүний зүг тэмүүлэн буй залгиур буюу тэнэгч эс харагдаж, тэрээр зүүг бүх талаас нь хумхин авч идээд уусган боловсруулж байгаа нь харагджээ. 

	Хэрэв залгиур эс ямар нэгэн шалтгаанаар саатаж, үхэл таригч хөрөнгөнцрийн бүрхэвчийн өмнөөс тулалдаанд орж чадахгүй бол тэдгээр бүрхэвч нахиалан маш түргэн үржиж, жинхэнэ хөрөнгө болон хувираад үй түмээрээ усны нохой бөөсөнд довтлон, түүнийг хордуулж эцэс болгодог байна. Өчүүхэн тавцан дээр болж байгаа үхлийн тэрхүү тулалдааныг Мечников зүрх даран ажигласаар эдүгээ өөрийнхөө онолын өө сэвгүй, туйлын үнэн болоход ямар ч эргэлзээгүй болжээ. Тэрээр өөрийн эрдэм шинжилгээний томхон бүтээлийг нийтлүүлэхээр яарсны дотор бичсэн нь:

	«Усны нохой бөөсний залгиур эсийн үйл ажлаар нөхцөлдсөн дархлалт бол байгалийн шалгарлын тод жишээ болж байгаагийн мөнхүү учир гэвэл хөрөнгөний бүрхэвч нохой бөөсний биед нэвтрэн орж байгаа тэр агшинд тэнэгч эс түүнийг залгиж амжихгүй бол тэрхүү хөврөлөөс хор ялгаран гарч залгиур эсийг хөөх төдийгүй, тэднийг алан хөнөөж, үлдэгдэлгүй болтол уусгана» гэжээ. 

	 

	IV

	1886 онд Пастер галзуу чононд уруулсан Смоленскийн 16 тариачныг аварсан тухай гайхамшигт мэдээ бүх Оросыг догдлуулан донсолгожээ. Одессын нигүүлсэнгүйчүүд болон орон нутгийн захиргааны зүтгэлтэн нар Одесст лаборатори нэн даруй байгуулах хэрэгт зориулан үлэмж хэмжээний мөнгө хуримтлуулахаар яаравчилжээ. Энэ үед Европын их сургуулиудыг хэрэн хэсүүчилж бараг дуусгасан Мечников нян залгигч эсүүдийн тухай лекцээ Одессын докторуудад уншаад байсан тул шинэ хүрээлэнгийн эрдэмтэн захирлын албанд суухыг түүнээс хүссэн байна. 

	— Яаж мэдэх вэ? Манай энэ шинэ хүрээлэнд профессор Мечников өөрийн бяцхан залгиур эсүүдийг сургаж, хорвоогийн бүх нянг идүүлж мэдэх юм шүү хэмээн Одессын эрх баригчид хоорондоо ярилцаж байжээ. 

	Мечников урилгыг хүлээн авсан боловч захирах дарга нарт шуудхан хэлэхдээ

	— Би бол судалгааны ажилд хэт дарагдсан онолч төдийхөн хүн. Тэр вакцин мэтийг хөөцөлдөж, ер нь өдөр тутмын ажил төрлийг гүйцэтгэж байх ямар нэгэн туслагч надад хэрэгтэй гэжээ. 

	Бичил амь судлалыг хангалттай мэдэх нэгээхэн ч хүн Одесст байсангүйн эрхшээлээр Мечниковын найз нарын нэгэн, доктор Гамалеяг Пастерын хүрээлэнд очиж эрдэм шинжилгээний мэргэжил дээшлүүлэхээр яаралтай илгээжээ. Гамалея Парист хэсэг хугацаа өнгөрүүлж, Ру, Пастер нараас сурах юмаа сурсны дараа Одесст ирээд боомын болон галзуугийн вакцин бэлтгэх ажилд оров. 

	— За одоо юм бүхэн сэтгэлчлэн бүтнэ гэж хэлээд хорт нянгийн адармаат аашийг төдийлөн сайн мэдэхгүй байсан Мечников өөрийн онолын судалгаанд дээлтэй, гуталтайгаа орж залгиур эсүүд, сүрьеэ, дахидаг балнад, уяманы нянг залгидаг эсэх тухай асуудлыг тайлахаар нохой, молтогчин туулай, мич, сармагчинтай зууралдах болжээ. Эрдэм шинжилгээний бүтээл түүний лабораториос хурын бороо шиг цутгаж, европын эрдэмтэд ч оросын өмнөд нутгаас цоорсон суут хүний шинэ нээлтийг үнэн голоосоо сонирхох болжээ. Хэдий тийм атугай ч нохой, молтогчин туулай, мич, сармагчин гэгч усны нохой бөөс шиг тунгалаг амьтад биш тул Мечниковын туршлагад саад бэрхшээл улам олноор тохиолдох болов.

	Гэтэл бас хамгийн гайтай түвэг удсан хэрэг гарч ирэв. Гамалея болон Мечниковын бусад туслах ажилтан нар хоорондоо маргаж, вакцинаа холион бантан болгож, нянгууд хуруу шилнээсээ халин давхиж эмчилгээний шинэ аргад урамгүйхэн хандаж байсан Одессын хуучин эмч нар лабораторид ирж, эгдүүтэй асуудал өдөөж, хотоор элдэв хов жив тараах болжээ. 

	— Профессор Мечников гэгч чухамдаа хэн юм бэ? Ядахдаа докторын диплом байхгүй. Тэр бол ердөө л хий үзэгдлийн хойноос хөөцөлдсөн жирийн нэгэн байгаль соригч. Тийм хүн өвчнөөс сэргийлэх тухай элэнцгээ мэдэх юм бэ?

	— Бид дахиад өвдөхийг хүсэхгүй байна! хэмээн хотынхон бархиралдах болов.

	— Бидэнд урьдчилан сэргийлэх эм өг! гэж эдлэн хөрөнгөнөөсөө их мөнгө олохыг хүссэн газрын эзэд шаардах болов. Мечников манан будан шиг онолоосоо түр зуурхан амсхийж, юу боловч газрын эздийг түр зуур амсхийлгэхийн төлөө тариа будаа сүйтгэгч хээрийн оготныг устгахын тулд тариалангийн талбайд тахианы булчин задраах тахлын савханцар цацахыг зөвлөсөн байна. Гэтэл удсан ч үгүй тахианы булчин задраах тахал нь хүнийх болж хувирахдаа нэн хялбар учир Мечников үхэл тарьж байна гэсэн өдөөн хатгалгын хуурамч мэдээ сонин хэвлэлд гарах болжээ. 

	«Ийм нөхцөлд эрдэм шинжилгээний ажил хийх боломж даан ч алга. Би бол зөвхөн онолч хүн. Миний судалгаанд намуухан, тавлагхан байр хэрэгтэй» гэж Мечников дотроо бодно. 

	Тэрээр амралтаа авч, юмаа янзлаад Венийн их сургуульд очиж, хэн хүн бүхэнд залгиур эсийнхээ тухай ярихын дашрамд ажлаа үргэлжлүүлэх боломжооны тайвуухан булан олохоор оджээ. 

	Тэвчээргүй дарга нар, шунахай газрын эздийн аясыг дагаж, өөрийн онолыг эмчилгээний элдэв туршлагаар зөвтгөх гэж суух энэхүү аюултай даваанаас ямар ч атугай холдох хэрэгтэй байлаа. Тэрээр Венээс Парист, Пастерын хүрээлэнд очсонд тэнд түүнийг санамсаргүй сонин сайхан бэлэг отож байжээ. 

	Түүнийг Пастертай уулзуулсанд тэрээр залгиур эсийн гайхамшигт онолынхоо мөн учрыг ширхэг дараалан тайлбарласан байна. 

	Тэрээр тэнэгч эс, нян хоёрын хоорондын тулалдааны ёстой амьд зургийг зурж харуулсан байна. Нянгийн ангуучдын өвгөн ахмад Мечниковыг ядрангуй саарал нүдээр ширтэн харж байсны дотор бяцхан оч үе үе улалзаж, үе үе унтарч байжээ. Пастер ийн өгүүлрүүн;

	— Профессор Мечников минь би бүр эхнээс нь таны талд байсан юм. Учир нь гэвэл би өөрөө олон төрлийн нянгийн хоорондын тэмцлийн сэтгэл хөдлөм зургийг олонтоо ажигласан юм. Таныг зөв замаар явж байна гэж итгэнэм.

	Пастерын цухалзуулсан олон төрлийн нянгийн хоорондын тэмцэл нь нян залгигч эсүүдийг огтхон ч төсөөгүй зүйл хэдий боловч нянгийн ангуучдын хамгийн аугаа их хүн түүнийг ойлгож, ирээдүйд итгэсэнд Мечниковын зүрх баяр бахдалаар бялхжээ. 

	Ольга Николаевнагийн эцэг нас барахдаа бяцхан өв хөрөнгө үлдээсний дээр, энд Парист залгиур эсийн онол нь алдарт хүрээлэнгийн нэр хүндээр дэмжлэг авч болох байлаа. Ийнхүү Мечников Пастераас хүссэн нь:

	— Танайд надад байр олдох болов уу? Нэр хүндийг нь хүндэтгэдгийн хувьд ч гэсэн би эндхийн аль нэгэн лабораторид ажиллахыг дуртай зөвшөөрөх байна гэжээ.

	Эгэл хүнийг нянгийн ангуучлалд дуртай болгох хэчнээн чухлыг Пастер мэдэхийн дээр тийм хүн гагцхүү шинжлэх ухаан дахь дарамт явдлыг ухаарах чадвартай бөгөөд энэ талаар Мечников бол ёстой мастер хүн гэдгийг андахгүй тул Мечниковт ингэж хариулжээ,

	— Та манай лабораторид дураараа ажиллаж болох төдийгүй, танд өөрийн лаборатори бий болно гэжээ. Мечников Одесст эргэж ирээд хуудмаг түргэн үр дүнд шунахай энэ олон түмнээс түргэн салахын тулд Оросын хүрээлэнгийн өчүүхэн цалинг авахаас татгалздаг юм бил үү хэмээн бодох болжээ. Ямар ч атугай ажилдаа дөнгөж ороод байтал чухам яавал таарахыг шийдэхэд өчүүхэн ч эргэлзээ үлдэхээргүй тийм нэгэн явдал гэнэт гарч иржээ. 

	Газрын эздийн үүсгэл төгсгөлгүй гомдол шаардлагын хариуд Мечников боомын хүч нэмэгдүүлсэн вакцин хонинд тарихыг доктор Гамалеяд4 даалгажээ. Захирал гэр бүлийнхэнтэйгээ хамт зусланд байтал гайтай нэгэн өглөө Гамалеягаас аймшгийн цахилгаан ирсэн нь:

	«Мянгаад хонин сүрэг боомын вакцинаас үхлээ» гэжээ. Хэдхэн сарын дараа Мечников Парис дахь Пастерын шинэ хүрээлэнд тухлан сууж, Ольга Николаевна (өөрөө уран зураг, барималд илүү дуртай байсан ч халамжит суут нөхрийнхөө төлөө юу ч хийхэд бэлэн байсан) энэ дөлгөөн эмэгтэй амьтан маллаж, лабораторийн сав суулга угаах болжээ. 

	Энэ үеэс эхлэн тэр хоёр алдрын урт замаар гар гараасаа барилцан явж нэгэн ялалтаас нөгөө нэгэн улам сүртэй, улам цуурайтай ялалтад хүрэх болов.

	 

	V

	Мечников Парист ирээд энд асар их нэр алдар олоод байснаа мэдсэн байна. Түүний дархлалтын онол нь, онол ч гэж дээ, хүний сэтгэл уяруулах яруу найраг нь Европ дахины эрдмийн ертөнцөд цуурайтаж байлаа. Герман, Австрийн нянгийн ангуучдын олонх нь түүнийг зөвшин хүлээхийн оронд хэчнээн энгийн бөгөөд ур дүйтэй болох тусам төдий чинээн шургуу үгүйсгэж байжээ. Тэд Мечниковыг их хурал дээр ч гэсэн, лабораторийн туршлагаар ч гэсэн түлхэн унагаахыг мэрийж байсан юм. Өвгөн Герман Баумгартен гайтай залгиур эсийг жилд нэг удаа эрдмийн шинжилгээний аль томоохон сэтгүүлийн хуудас  дээр гүтгэхийг өөрийн зарчим үүрэг гэж үзэж байлаа. Анхандаа Мечников хөл алдсан мэт харагдаж байв. Толгой эргэх болж, нойр алдаад морфийн донд хараахан автагдаагүй байтал гэнэт эв эрүүл болжээ. Түүний тархинд ямар нэгэн зүйл хөдөлсөн бололтой, арслан мэт зориг гарган өөрийн онолыг хамгаалахаар галзуурсан мэт довтлон оржээ. Энэ нь хэдийгээр шинжлэх ухааны хагас дутмаг ном хаялцах зугаатай тоглоом мэт тэнэг зүйл байсан боловч эдүгээ бид дархлалтын тухай мэдээд байгаа тэрхүү өчүүхэн мэдлэгийн анхны үндсийг тавьсан билээ.

	— Үхэр оготнын цусны ийлдэс боомын нянг устгадаг тухайг миний бие цөөнгүй нотолсон билээ. Чингэхлээр, чухамхүү амьтны цус л (залгиур эс биш) нянгийн эсрэг дархлалт бий болгож байгаа юм хэмээн Эмиль Беринг хэлснийг Мечниковын заналт дайснууд нэгэн дуугаар угтан авч зөвшөөрчээ. Хэрэг явдлын хамаг учир чухамхүү цусанд байгааг нотолсон эрдэм шинжилгээний өгүүлэл гэвэл гурван их сургуулийн номын сан дүүргэхээр болжээ. Үүний хариуд Мечников аянга буулгахдаа:

	— Чухамхүү залгиур эс л нянг залгиж, биднийг өвчнөөс хамгаалж байгааг би баталж байна гэжээ. Тэгээд үүнийхээ нотолгоо болгож, боомын савханцар хонины цусны ийлдсэн дотор, тэр байтугай Пастерын вакцинаар дархалсан цусан дотор ч сагсайн үржиж байгааг нотлон харуулсан нарийн уран ухаантай хэд хэдэн туршлага нийтлүүлжээ. 

	Хоёр талын аль алин нь зориуд сонгосон хэтрүүлэгт үзэл санаанаасаа алхам ч ухрахыг хүссэнгүй. Ширүүн маргаан хорин жил үргэлжлэхэд маргаандаа халсан хүмүүсийн хэний нь ч толгойд нянгийн эсрэг хамгаалалтын үүргийг цус, залгиур эс хоёр хамтран гүйцэтгэдэг байж болох юм гэсэн бодол төрсөнгүй билээ. Хэрэв тэд минутын төдийхөнд ч атугай амсхийж, халсан духаа сэрүүцүүлсэн бол цус болон залгиур эс мэтийн нарийн нийлмэл найрлагатай бодсоор ажиллахад хэдий чинээ шургуу няхуур хөдөлмөр шаардагдах хийгээд тэд өөрсдөө хэчнээн бага зүйл мэдэж байгаагаа ухааран санах, тэдний тийнхүү дархлалтын үзэгдлийг бүхэлд нь хамран тайлбарлах гэж сохор бүдүүлгээр тэмтрэн оролдож байгаа нь хэчнээн бүдүүлэг хэрэг болохыг ойлгох байсан биз ээ. 

	Нянгийн ангуучдын бүдрэмхий алхаа нь учир шалтгааны хуульд тэр болгон захирагддаггүй юм байдаг. Дашрамд гэхэд миний энэ тууж дан ганц алдарт үйлс, ялалт гавьяаны тухай яриад байхын оронд Гротескийн5 арга барилаар бичигдсэн нь нэгэн талаас дээрх байдал нөлөөлсөн хэрэг билээ. 

	Боомтой тулалдаж, галзууг ялж байсан аугаа их тэмдэглэлт өдрүүдэд Пастер гагцхүү Ру, Шамберлан хоёроос өөр хэнийг ч ойртуулахгүй, ямар нэгэн нууц найрлагат хорыг далдуур бэлтгэгч мэтээр ажиллаж байжээ. Тэрээр Рю-д Юльм дэх алгын чинээхэн лабораторидоо аливаа нэгэн сониучирхагч этгээд буюу язгууртан дээдсийг тун ч ялдам бус бүдүүлэг зангаар угтахын дээр сээтэн хаягч тансаг ганган охидыг хүртэл тэндээс үлдэн зайлуулдаг байв. Гэтэл Мечников бол өөр чанарын хүн байсан юм. Тэрээр сүрдэм урт сахалтай, ухаалаг өргөн магнайны нь дор, харааны шилний цаанаас жавхаалаг хурц нүд гялалзаж явдаг хүн байлаа. Түүний урт ус туг тугаараа мөрийг нь бүрхэн унжих нь аугаа нүсэр бодолд дарагдсаар үсээ засуулах зав ч гарахгүй байна хэмээн итгүүлэх адил. Тэрээр ертөнцийн юм бүхнийг мэднэ. Тэрээр биологийн хамгийн далд нууцыг танд туйлын үнэн магадтайгаар ярьж өгч чадахын дээр шанаган хорхойн тэнэгч эс сүүлийг нь тас идээд түүнийг мэлхий болгож байхыг нүдээрээ харсан хүн, дигваранз хэмээх азгүй амьтан амь аврах аргагүй болохдоо өөрийгөө хазаж үхэх нь үү, үгүй юу гэдгийг шалгах гэж түүнийг галт цагариг дотор оруулж байсан хүн. Энэ бүх аймшгийг тийм чадамгай ярихыг нь хэрэв та чагнавал таны нүдний өмнө ховдоглон залгигч эсийн бүхэл бүтэн хуаран харагдаж, сөнөх үйлтэй дигваранзын үхлийн хяхарган шивгэнээн сонстох шиг болно.

	Түүний толгой ямар нэгэн зүйл турших гялалзсан бодол санаагаар хэзээ ямагт пиг дүүрэн байх бөгөөд тэрээр мөнхүү туршлагаа тун ч хичээнгүйлэн хийж байснаа гэнэт нэгэн агшинд шинжлэх ухаанаа таягдан хаяж, Моцартын дуурийг бахдан чагнах буюу Бетховений яруу тунгалаг найргийг исгэрэн аялдаг байв. Заримдаа ч бүр алдар нэрийн нь үндэс суурь болж байгаа залгиур эсээс илүү Гетёгийн хайр дурлалын драмыг ухааран ойлгож байгаа мэт санагдана.

	Өчүүхэн болхи хүмүүсийн өмнө шазуурхан дээрэлхэх зан түүнд огтхон ч үгүй бөгөөд тохиолдсон хүн бүхэнтэй дуртайяа учралдаж, үзсэн харсан бүхэндээ итгэх учир өвчилсөн усан гахайгаа эмчлэн эдгэрүүлэхийн төлөө овын аргаар нууцлан задалсан эм хэрэглэх гэж оролдсон явдал ч гарчээ. Хэрэв нөхдийн нь хэн нэгэн өвчилбөл түүнийг тансаг амттан, цэцэн зөвлөгөөн хоёрын дунд умбуулж, орны нь дэргэд үнэн голоосоо гуниглан суух тул эцсийн бүлэгт «Мечников ээж» гэдэг хочтой болжээ.

	Пастерын хүрээлэн дэх Мечниковын лаборатори ердийн лабораторитой огтхон ч төсөөгүй. Энэ нь юуны түрүүнд хөдөөгийн яармагийн гавшгай үсрээч нараар дүүрч, хөгжөөн шуугианаар бялхсан гурван ташингат циркийн үзвэрийн байр шиг юм байжээ. Энд нянгийн ангуучлалын үйл хэрэгт суралцахаар Европ нутгийн өнцөг булан бүрээс хүрэлцэн ирсэн залуу докторууд байнга бужигнаж байдгийг төдийлөн гайхах хэрэггүй зүйл билээ. Тэдний залуу тархи их эрэлч бөгөөд итгүүлэн нойрсуулагчийнхаа уураг тархитай хэм ижилхэн лугшиж, тэдний хуруу нь Мечниковын толгойноос галын наадам шиг тасралтгүй цацран гарах бодол санаагаар тэжээгдсэн олон арван мянган туршлагыг яаравчлан үйлдэнэ. Тэрээр туслагчийнхаа зүг хандаж

	— Салтыков! Энд Германы Пфейерийн шавь нэгэн усан гахайн ийлдэс нөгөө усан гахайг булчин задраах тахлаас хамгаалдаг гэсэн байна. 

	Чи үүнийг туршлагаар шалгах сонирхолтой байна уу? хэмээн чангаар хэлэв. Багш нь чухам юу хүсээд байгааг таамаглан мэдсэн үнэнч шавь Салтыков герман эрийн мэдэгдэл ямар ч шүүмжлэл даахгүйг харуулахаар яаравчлав. Өөрийн нь тэсвэр тэвчээрээс хальсан бусад олон зуун будилаантай түвэгтэй туршлагыг хийлгэхээр туслагч Благовешенский, Гугеншмидт, Вагнер, Георшевский болон эдүгээ бараг мартагдсан Савченко нарт хандах бөгөөд хэрэв тэд завгүй бол Ольга Николаевнаг будаг, шавраас нь салгана. Хамгийн эмзэг нарийн зүйлийг ч гэсэн тайлахад түүний уран чадамгай тусламжид найдаж болох байлаа. Энэ лабораторид зуун зүрх ганц мэт цохилж зуун ухаан ганц бодолд захирагдаж байсан нь тэрхүү бидний цусан дотор тэнүүчлэн явж, үхлийн дайсан ойртон явааг алсаас зөгнөн мэдрээд цусны урсгал дамжин явж, ямар нэгэн увдисын аргаар судасны ханыг нэвтрэн гарч довтлон ирэгсэдтэй тулалцан биднийгээ үхлээс хамгаалдаг өнгөгүй, тунгалаг, өөдөс шиг өчүүхэн цагариг эсүүдийн тухай яруу найргийн тууль бүтээх ёстой байлаа. 

	Тэрхүү алдар цуутай өдрүүдийн анагаах ухааны томоохон их хурлууд нь нян болон дархлалтын тухай сэдвээр маргах ширүүн маргааны чуулга болж өнгөрдөг байв. Ийм их хурлаас хэдэн долоо хоногийн өмнөөс (Мечников нэг ч их хурлыг алгасаж байгаагүй юм) түүний лаборатори нь халуун тамын буцламгай тогоо болон хувирдаг байв. Үнэнч туслагчид цөмөөрөө өөрсдийн нойрыг хоёр цагаар хорогдуулна. Мечников өөрөө ханцуй шамлан шприц барина. Амьтны байрнаас лаборатори луу ганц эвэрт цох, ногоон мэлхий, матар зөөж, цөөрмөөс алгана, жараахай барина. Бавгар сахалтай, гарынхаа уран найраг зангалтаар ийш тийш цацсан савханцар тор бавгар сахалд нь шавааралдсан сэтгэл догдлон хөдөлснөөс улайсан нүүртэй гялалзсан нүдтэй, мөхрөх, цөхрөхийг мэддэггүй төр нэгэн гүн ухаантан уцаарлахыг мэдэхгүй өнөөх адгуусан төрөлтнийхөө аль нэгэнд хорт өсгөвөр тарих ажилд орно.

	Түүний туслагч нар ажил хэрэгтээ үнэнч нь үнэхээр гайхамшигтай ажээ. Жишээ нь булчин задраах тахлын эсрэг дархлалт бий болоход цус ямар ч үүрэггүй гэдгийг нотлохын тулд тэрхүү хорт тахлын савханцрыг тэд дажгүй уудаг байжээ. 

	Тэрээр лабораторийн туслагч нарынхаа амиар хэдэн жил дараалан тоглож байснаа өөрийн зүгээс гаргасан ухаангүй балай явдал гэж хожим өөрөө ухамсарлан хүлээсэн бөгөөд түүнийг уучлах ганц зүйл гэвэл өөрөө туслагч нартайгаа хамт амь хохироход хэзээ бэлэн байсны дээр булчин задраах тахлын нянг тэдний хэнээс нь ч илүү хэмжээгээр өөрөө залгижээ. Туслагчдын нэгэн Жюпиль гэгч Азийн ёстой булчин задраах тахлын хүнд хэлбэрээр өвдсөнөөр уг хэрэг шувтарга болжээ.

	— Жюпилийн үхлийг би хэзээ ч тэсвэрлэж өнгөрөөж чадахгүй хэмээн Мечников нулимсаа асгаруулан байж хэлдэг байв. Өөрийн алдар цуутай нөхрийг амиа хорлохоос сэргийлэн хамгаалахын тулд хөөрхий Ольга Николаевна өдөр шөнөгүй бэлэн сэрэмжтэй байх ёстой болжээ. 

	Эдгээр галзуурсан туршлагын төгсгөлд Мечников эдгэрч байгаа хүний гараас цус авч энэ цус усан гахайг булчин задраах тахлаас хамгаалж чадахгүй байгааг олж илрүүлжээ. 

	Тэрээр «Хүний булчин задраах тахал бол эдгэрэлтийг нь цусны урьдчилан сэргийлэх чанараар тайлбарлаж болохгүй өвчний бас нэг жишээ мөн» хэмээн бичжээ. 

	 

	VI

	Эцэст Мечниковын хувьд азтай золбоотой өдрүүд иржээ. Түүний эсрэг талынхны зарим нь ялагдаж, зарим нь түүнийг давж маргах, давж ярих буюу ундрах мэт сорилтыг нь дарж хэзээ ч чадахгүйгээ мэдмэгц ашиггүй маргаанаа зогсоожээ. 

	Бүр хорьдугаар зууны эхэн болоод байлаа. Тэрээр дархлалтын тухай асуудлын талаар тайлбарлаж амжсан бүхнээ дүгнэсэн эрдэм шинжилгээний, том бүтээл бичихээр суужээ. Энэ нь хүний бүхэл бүтэн насыг шаардах тийм том бүтээл байсан бөгөөд бичлэгийн арга гэвэл Флобер6 ч өөрөө атаархахаар билээ. Энэхүү сэтгэл булаах сонирхолтой романы гол баатар нь гэвэл энэ хорвоо дээр байж болох бүх амьтдын тэнэгч эс, фагоцитууд юм.

	Дэлхийд түгсэн алдар нэр нь түүнийг туйлын уужим санаатай, амьдралын баяр бахдалыг халуунаар номлогч болгожээ. Хорьхон жилийн өмнө хүн төрөлхтнийг хараан зүхэж, өөрөө өөртөө цөхөрч, амьдралыг үзэн ядаж явахдаа Ольга Николаевнад хэлэхдээ

	— Хүүхэдтэй болох гэдэг чинь гэмт хэрэг. Хүний төрлийг олсон нэг ч амьтан өөрийн ижлийг ухамсартайгаар нөхөн үйлдвэрлэх ёстой гэдэг байжээ. Эдүгээ амьдралын аз жаргалыг мэдэрч, өөрийн нь оршин суудаг Савра дүүргийн хүүхдүүд түүнийг «Өвгөн аав» гэж нэрлэх болоод ирэхийн хамт тэдний толгойг илж мөсөн чихрээр мялаах болжээ.

	— Амьдрал ч сайхан зүйл шүү! Гэтэл энэ амьдралын баригдашгүй түргэн довтлолыг яаж барьж байх вэ? Энд мэдээжээр шинжлэх ухаан гэж ганц л арга байх шиг байна хэмээн өөрөө өөртөө өгүүлнэ.

	«Өвчин бол зуурдын явдал төдий зүйл биш ээ. Тааж олсон эмчилгээний ганц аргаар оролдох хангалтгүй хэрэг. Хүн төрөлхтний хувь заяаны ерөнхий асуудлыг судлах хэрэгтэй. 

	Үүнд: Хүн яагаад өтлөн өтөлсөөр амьдрах хүсэл хэчнээн их боловч эцэст нь үхдэг бил ээ? гэж Мечников бичжээ. 

	Ийнхүү Мечников фагоциттэй холбогдсон асуудлаа орхиод хүний хувь тавилангийн тухай, тэр хувь тавиланг хэрхэн гэтлэх тухай уран сэтгэмжийн шинжлэх ухаанд бие сэтгэлээ бүхэлд нь зориулжээ. Энэхүү шинжлэх ухааны нэгэн салбар өтлөлтийн тухай ухаанд «геронтологи» үхлийн тухай ухаанд «танатологи» хэмээх гоёхон цуурайлаг нэр бодож олсон байна. Гэтэл тэр нь ямаршуухан хачин шинжлэх ухаан байсан гэж санана аа! Энд санаа нь өөдрөг боловч энэ талаар түүний хийсэн ажиглалт туршлага нь өвгөн Левенгукийг лав бөгтөр болтол нь мэхийлгэж, Пастер тэр галзуу оросыг өөрийн лабораторид оруулсан өдөр, цагаа зад хараах байсан биз ээ. 

	Гэвч... гэсэн хэдий боловч эдгээр туршлага нь хамгаас илүү аюул хөнөөлт халдварт өвчний эсрэг тэмцлийн тулах цэг болсон билээ. 

	Мечников үхлийн тухай бодохдоо дагжин чичрэх боловч бусад аливаа хүмүүсийн адил хэзээ нэгэн цагт үхнэ гэдгээ хэнээс ч илүү ухамсарлаж байжээ. Тэрээр ийнхүү ануухан явж байгаад үхэхийн санаа агуулах болсон байна. Ингэж явсаар хаа нэгэн газар насан өтөл болж амьд явах аливаа эрмэлзлээ барьсан хоёр чавганцын тухай уншсан зүйл санаанд нь оржээ. Ингэхлээр ажлын хүнд өдрийг өнгөрүүлсний дараа орондоо ороод хэвтмээр санагдахын адил хүн өөрөө үхэхийг хүсдэг цаг ирдэг байна.

	— Яг тийм хэмээн Мечников дуун алдаж, ингэхлээр нойрсох зөн байдгийн адил үхэх зөн байдаг болж байна. Тэгвэл тэр үхэх хүсэл байгалийн жамаар төрөх насыг хүртэл яажшуу энх тунх явах аргыг сүвэгчлэх хэрэгтэй болж байна.

	Тэрээр ийнхүү дээрх хоёр эмгэн шиг таатай тохирох жишээ олохоор шаргуухан эрэл хийх болжээ. Ингээд амандаа шүдгүй, хүний хэлснийг барьж авах төдий сонсголтой хөгшин өтөл амьтдын гэрээр орох болж, зуун зургаан нас насалсан хөгшин хатагтайтай уулзахаар Парисаас Руан хүртэл явган явжээ. 

	Гэтэл өнөөх өндөр дээд настнууд нь амьдралынхаа эцсийн үлдэгдэл шавхруутай бат зууралдах бөгөөд өнөөх домогт хоёр эмгэн шиг амьтан ганцын төдий ч учирсангүй. 

	Мечников өтлөлтийг амьтан дээр судлах болов. Зүг бүхнээс түүнд үс бууралтаж зөнөсөн ноход, хөгшин муур илгээх бөгөөд тэрээр далан нас насалсан тотины тухай өгүүлэл баяр бахдал болон нийтэлжээ. Мечниковын өөрийнх нь цэцэрлэгт амьдарч байсан хоёр хөгшин эр яст мэлхийн нас сүүдэр наян зургаад хүрсэн боловч мөнхүү хоёр залуухан эмэгчин мэлхийтэй ураг бүлгийн холбоо байгуулж, бүхэл бүтэн өнөр бүлийн эцэг болцгоосонд Мечников баярлахын ихээр баярлажээ. 

	Гэсэн хэдий атугай ч өтлөлтийг яаж зогсоох вэ? Түүний үндсэн шалтгаан юундаа байна вэ? Скандиновын эрдэмтэн Эдгрен цус тараах судас хатуурах явдлыг тал бүрээс нь судлаад тэрхүү хатуурал бол өтлөхийн үндсэн шалтгаан гэж үзэхийн хамт хатуурал нь өөрөө согтуурал, тэмбүү яр бусад өвчнөөс болдог гэжээ. 

	— Хүн бол цус тараах судас шигээ эртний амьтан гэж Мечников аман дотроо үглээд түүний хатууралд тэмбүү яр хэрхэн нөлөөлж байгааг судлахаар шийджээ. Энэ бол 1903 оны үе билээ. Тэрээр дөнгөж саяхан таван мянган франкийн шагнал аваад байлаа. Судалгааны аргын хувьд Мечников, Ру хоёр зөрөөтэй байсан боловч энэхүү уйга увайгүй Мечниковт сэтгэл нь нэг л татагдаад байдаг Ру нь Озирисын нэрэмжит их шагнал зуу мянган франкийн шагнал хүртээд байлаа. Энэ хоёр хүн нэг л юман дээр яг таг авцалддаг байсан нь хоёулаа мөнгийг юманд бодож гар татдаггүй улс байлаа. Тэд бүх мөнгөн дээрээ Оросын шинжлэх ухаан, урлаг ивээгч нараас Мечников гуйн түйн олсон гучин мянган франкийг нэмээд өнгөний тэрхүү урхагт өвчнийг судлах, түүнийг мичинд халдаах, нянг нь олох, сэргийлэх аргыг нээх, чадвал эмчлэх үйл хэрэгт зарахаар шийджээ. Ингэх дашрамд Мечников цус хураах судасны хатууралд тэмбүү яр яаж нөлөөлөхийг судлах гол зорилт тавьсан байна. Тэр бүх мөнгөөрөө сармагчин худалдан авчээ. Конго дахь францын засаг захиргааны түшмэд нар халуун орны шугуйд хоёр анчин явуулснаас хойш төдийлөн удалгүй Пастерын хүрээлэнгийн их лаборатори шампанзе, орангутаны шуугиант бавтнаа индусүүдийн хутагт мичний, чихний хэнгэрэг хагалам бархираан, инээдмийн бяцхан Макакийн муурын гийнаагаар дүүрчээ. 

	Ру, Мечников хоёр бүр анхныхаа алхмаас эхлэн эрхэм үнэтэй үр дүнд хүрсэн байна. Тэдний лаборатори нь тэмбүүгээр өвчилсөн золгүй хүмүүсийн хоргодох байр болжээ. Тэдний нэгний тэмбүүг сармагчинд халдаасанд бүрэн амжилттай болж, өнөөх шимпанзед өвчний шинж тэмдэг тэр даруйхнаа илэрсэн байна. Тэр хоёр дөрвөн жилийн турш шургуу хөдөлмөрлөж, тэмбүүг нэг сармагчнаас нөгөөд халдааж байхдаа нууц нянг нь олж илрүүлэх буюу үгүй юм аа гэхэд Пастер галзуугийн үл мэдэгдэх үүсгэгч дээр хийсэн шиг өвчин үүсгэгч нянг нь ямар нэгэн аргаар сулруулан дараа нь тэндээс урьдчилан сэргийлэх тарилга бэлтгэхийг хичээж байв. Тэдгээр золгүй сармагчин сүрьеэ буюу уушгины хатгалгаар хэдэн арваараа үхэж, зарим нь гараас мултран ойд зугтдаг байв. Нэгэн удаа Мечников өвчний нянтай хорыг сармагчны арьсан дор шингээхээр болхидуухан оролдож байтал сармагчин амжиж нурууг нь хазан самарджээ. Ингэхэд Мечниковын толгойд нэгэн уран овжин бодол харван орж ирсэн гэдэг. Дараа нь тэрээр сармагчны чихэнд тэмбүүний багавтархан хор шингээгээд хорин дөрвөн цаг өнгөрмөгц өнөөх чихээ огтлон авчээ. Сармагчин эрүүл хэвээр үлдэж биеийн аль ч хэсэгт нь тэмбүүний өчүүхэн ч атугай шинж тэмдэг илэрсэнгүй. Мечников дуун алдав.

	— Ингэхлээр тэмбүүг үүсгэгч нь биед нэвтрэн орсон газраа хэсэг хугацаанд саатан үлддэг байна. Хэрэв түүний орсон газрыг мэдвэл бүх биеэр тарахаас өмнө тэр байранд нь устгаж болох юм. Энэ өвчний тухайд гэвэл хор нэвтрэн орсон хаалгыг бид бараг цөмийг нь олж мэддэг билээ гэжээ. 

	Ийнхүү Мечников (ямагт болгоомжтой байж туршлагаа сайтар нягтруулан шалгахыг шаарддаг. Ругийн нөлөөгөөр) дархлалтаар хийсэн онолын бүх дасгалынхаа дараагаар нянгийн түүхэнд тохиолдсон практик туршлагын нэгийг тавихаар шийджээ. Удаан хугацааны шургуу оролдлогын дараа тэмбүүг эмчлэх хэрэгт одоо ч гэсэн тодорхой үүрэг гүйцэтгэж байгаа каломелийн (мөнгөн усны) алдарт тосоо найруулан бүтээжээ. 

	Тэрээр хоёр сармагчныг салган авч хоёуланд нь нэгэн хүний шинэхэн тэмбүүнээс авсан хор шингээгээд цагийн дараа нэгний нь халдвар оруулсан шарханд өнөөх саарал тосоо түрхжээ. 

	Болзоот хугацаа өнгөрсний дараа каломель түрхээгүй сармагчинд тэмбүүний аймшигтай шинж илэрсэн байхад нөгөө нь эв эрүүл үлджээ. 

	Яг энэ үед Мечниковын өнөөх тогтож чаддаггүй дон сүүлчийн удаа дахин хөдөлсөн байна. Тэрээр өргөсөн тангараг, амласан амлалтаа мартаж орхиод залуу оюутан Мезеновыг өвчилсөн хүнээс тэмбүү халдаахыг зөвшөөрүүлэхээр ятгажээ. Францын анагаах ухааны томоохон төлөөлөгчдөөс бүрдсэн комиссын өмнө очоод Мезенов нүдээ ч анивчилгүй байж түүний бие дээр зурсан зургаан урт зурвагар шалбархайд тэмбүүний хор нэвтрэн орохыг ажигч үгүй харсан байна. Энэ нь хүн байгалийн замаар халдаадгаас илүү хүчтэй хор байжээ. Түүнээс гарах боломжийн уршиг нь сайх оюутныг хөөрхийлөлтэй эрэмдэглэлд учруулж дөнгөх байлаа. Дараа нь Мечников түүний шалбархайд каломелийн тосоо итгэлтэй гараар түрхээд хяналтын зорилгоор халдвар тарьсан Шампанзе, мертышка хоёрыг эмчилгээгүй орхисон байна.

	Амжилт нь хүлээсэн бүхнээс давжээ. Гуч хоногийн дараа хоёр сармагчинд тэмбүүний бүх шинж илэрхий тодорсон байхад Мезеновт аймшигт өвчний өчүүхэн ч шинж илэрсэнгүй. 

	 

	VII

	Цус хураах судасны хатуурал үүсгэгч янз бүрийн шалтгааныг судлан байж Мечников бас нэгэн шалтгаан олжээ. 

	— Аутоинтоксикапи буюу өөрөөсөө хордох гэдэг нь хүний бүдүүн гэдсэнд шимэгч маягаар амьдрагч ялзруулагч бактериар хүн өөрөө дотроосоо хордох явдал бөгөөд тэр нь цус хураах судас хатуурч, эрт өтлөхийн бас нэг чухлаас чухал шалтгаан мөн хэмээн Мечников өргөмжлөн тунхагласан байна. 

	Бие махбод чухамхүү бүдүүн гэдэснээсээ хордож байгаа юм гэдгийг нотлохын тулд Мечников хүний ухаан санаанд яагаад ч оршгүй химийн хачин туршлага бодож олсон байна. 

	— Бид бүдүүн гэдэсгүй байсан сан бол арай л уртхан насалж болох сон билээ. Бүдүүн гэдсийг нь авчихсан хоёр ч амьтныг бид мэдэх бөгөөд тэд сайхан ч амьдарч байлаа. 

	Үүний дараа Мечников хүн төрөлхтний гэдсийг цөмийг авч зайлуулах нь зүйтэй гэж зөвлөөгүйд нь гайхаш төрмөөр юм. Гэтэл Мечников зөвхөн бүдүүн гэдсэнд амьдрах энэ зэрлэг нянгийн урам хийморийг хэрхэн гутаах аргыг эрэн хайх ажлыг эрхлэн оролдож байжээ. 

	Тэгтэл нэгэн удаа өөрөө дотроосоо ийнхүү хордохын эсрэг чухал нэгэн арга хэрэглэхийг олох ул мөрийг олсон нь юу гэвэл Болгарт хаа нэгэн тосгонд зуу юм уу, түүнээс илүү настан байдаг агаад, тэгэхдээ тэд бүхэн эцэг өвгөдөөс аваад гол төлөв исгэлэн сүүн бүтэгдэхүүнээр хооллодог аж.

	Мечников тэрхэн зуур залуу шавь нараа сүү исгэх нян судлуулах ажилд шамдан оруулж, түдэлгүй гайхалт Болгарын савханцар гэгч нян анагаах ухааны нээлтэд тэмдэглэгдсэн эмийн зүйлийн дунд зохих байраа эзлэх болов. 

	«Энэ нян нь боловсруулан гаргагч сүүний хүчлийнхээ нөлөөгөөр бидний гэдсэнд орших зэрлэг хорт нянг хөөн зайлуулдаг юм» гэж Мечников бичжээ. Мечников хэмжээгүй их исгэлэн сүү уудаг болсон бөгөөд амьдралынхаа сүүлийн хэдэн жилийн турш Болгарын цэвэр савханцраар дагнан хооллож байв. Мечников энэ онолоо хамгаалахын тулд өдий төдий зузаан зохиол туурвисан бөгөөд Английн нэг тохитой сэтгүүл тэдгээрийг нь Дарвины «Зүйлийн үүслийн» дараагаар гарсан эрдэм шинжилгээний хамгийн чухал бүтээл гэж тунхаглан зарласан удаатай. Мечников шинэ онолынхоо урьдчилан заасныг ягштал мөрдлөг болгож хорь гаруй жил аж төрөн амьдарсан юм. Тэрээр архи дарсны ундаа үл амсаж тамхи татахгүй, дэл сул хэтрүүлэхийг огт цээрлэсэн тэр цагийн эрхэм сайн докторын ёсоор биеэ барьж байв. Түүнд ямагт «Зэрлэг» нянгаас хамгаалагдсан тусгай ариутгасан дугтуйд талх авчирч өгдөг байв. Энэ жилүүдэд Мечников маш их хэмжээний исгэлэн сүү ууж, аминд өлзийтэй Болгар савханцар хэдэн дүнчүүрийг залгисан байна. Түүний бие далан хэдэн насандаа хорвоогоос халин одов.

	 

	

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	1977 оны хэвлэл “ПОЛЬ ДЕ КРАЙФ : НЯНГИЙН АНГУУЧИН” номын Өмнөх үг: 
НЯНГИЙН АНГУУЧИД АЛДАРШИХЫН УЧИР

	Анагаах ухааны түүхийг өвчин эмгэг, шашинтай тэмцэж ирсний түүх гэж үзэж болно. Энэ утгаар нь хүн төрөлхтний түүхийн нэг хэсгийг өвчин эмгэг, түүний дотор халдварт өвчинтэй тэмцсэн түүх гэж үзэж болох биз ээ. Халдварт өвчин гэгч нь ганц цөөн хүнээр зогсохгүй бүхэл бүтэн омог, ястан, үндэстнийг хүртэл хүйс тэмтэрч (байгаль, ертөнцийг танин мэдэх чадвар дорой үед) далдын хүчинд шүтэж бишрэх үзлийг дэврэхэд нөлөөлсөн түүхтэй.

	Ер нь халдварт өвчин гэдэг үгийг сонсуут хэн бүхний сэтгэлд хар бууж зовнидог. Энэ ч аргагүй юм.

	Их зохиолч Д. Нацагдорж 40-өөд жилийн өмнө өвчний хор хөнөөлийн талаар

	 

	«Барьж болох биегүй 

	Байцаах шийтгэх эрхгүй 

	Дэлхий дээр дураар сэлгүүцэж 

	Тохиолдсон хүнийг сөнөөнө!»

	 

	гэж бичсэн билээ.

	Үнэхээр аливаа өвчин, түүний дотор халдварт өвчний хор уршиг хэчнээн их билээ! Халдварт өвчнийг үүсгэгч жирийн нүдээр олж харамгүй өчүүхэн хэр нь асар аюултай бичил биетэн чухам хаана байгаа бол хэмээн таамгаар эрэхэд бэрхтэй. Үүний нууцыг тайлах гэж хүн төрөлхтөн хэчнээн зууныг элээсэн билээ дээ. Өвчин үүсгэгч бичил биетнийг олж харж чадах дуран авайг бүтээсэн нь хүн төрөлхтний эрдмийн далайд нэгэн саруул цонх нээсэн үнэхээр гавьяатай бөгөөд бахархалтай үйлс болсон юм. Үүнээс үүдэн халдварт өвчний янз бүрийн бичил биетэн үүсгэдэг гэгчийг тогтоон баталсан нь амьд байгалийн танигдашгүй нууцад нэвтрэх гэрэлт зам, материалист шинжлэх ухааны маш том ололт, судлан шинжлэх, танин мэдэхийн нэгэн талбар, бичил амь судлалын ухаан үүсэж хөгжихийн эх үүсвэр болсон нь мэдээж билээ.

	Ямар нэг халдварт өвчин үүсгэгчийг хаанахын хэн, хэдийд нээж тогтоосон нь шинжлэх ухааны чухал нээлт болоод зогсоогүй өвчин эмгэгийг ялан дийлэхийн нэг шинэ ололт болсон байна. Чухамхүү ямар ямар өвчин үүсгэгчийг аль орны хэн гэгч хүн унтах нойр, ууж идэхээ умартан биеийн түмэн алжаалыг амсан хэрхэн ажиглан шинжилж баярлах, гутрахын түмэн жаргал зовлонг амсаж байж нээн тогтоож шинжлэх ухаанд ямархан шинэ мөр гаргасныг эргэн харахад нэн сонин. Ер нь тэд ёстой л «тархиа ширгэтэл, шөрмөсөө сунатал» сууж хөдөлмөрлөж шинжин судалж байсан нь сонирхолтой бүлгээ.

	Хүн төрөлхтний ширгэшгүй булаг, яндашгүй арвин далай эрдэм соёл, шинжлэх ухаанд шинэ мөр гаргагчдын дотор халдварт өвчний үүсгэгчийг нээсэн, эмчилж анагаах шинэ эм бүтээсэн, тогтоож оношлох, урьдчилан сэргийлэх арга бий болгосон хүмүүс хүндтэй суурь эзэлдэг. Эдний тухай уран зохиолын хэлбэрээр ч бичиж болдог, нийтлэлийн хэлбэрээр ч бичиж болдог, эсвэл хоёулыг хослуулан бичиж ч болдог аж. Ийнхүү уран зохиол-нийтлэлийн хэлбэрээр бичих нь зохиолчоос өндөр уран чадвар, тухайн бичих шинжлэх ухааны гүн гүнзгий мэдлэгийг зүй ёсоор шаарддаг байнам. Дэлхийн уран зохиол, эрдэм шинжилгээ нийтлэлийн утга зохиолын арвин санд олон арван шилдэг ном хуримтлагдсаны нэг нь «Нянгийн ангуучин» хэмээх эл ном мөн гэдгийг дэлхий дахинаар нэгэнтээ зөвшөөрчээ.

	Уг номыг зохиогч Поль де Крайф буюу Де Крюи бол (1890— 1971) АНУ-ын Мичиган муж улсын Зеленд төрж, Мичиганы их сургуулийн анагаах ухааны ангийг 1914 онд дүүргэж Нью-Йорк хотноо Рокфеллерын хүрээлэнд нян судлагч-эрдэмтнээр ажиллаж эрдэм шинжилгээ, уран бүтээлийнхээ замыг нээсэн хүн юм. Тус хүрээлэнд ажиллаж байхдаа нянгийн хувьсах чанарын талаар сонирхолтой ажил хэвлүүлснээс гадна эрдэмтдийн ажлын тухай «Манай орны анагаах ухааны зүтгэлтэн» гэдэг найрууллын ном бичжээ. 1922 оноос капиталист нийгэмд зовлон эдэлж явдаг сэхээтний нэгэн адил гашуун зовлон амсаж арга буюу эрдэм шинжилгээнийхээ ажлыг бүрмөсөн орхиж, уран зохиолын ажлаа улам эрчимжүүлснээр бичил амь судлалын түүх, энэхүү ухаанд гавьяа байгуулж шинэ нээлт хийгчдийн амьдрал, бүтээлийг нарийвчлан нягтлан судалсны дүнд «Нянгийн ангуучин» гэдэг алдарт номоо туурвисан нь Америкийн эрдэм шинжилгээ уран сайхны утга зохиолын тулганы чулууг тавилцсан том бүтээл болсон гэж үздэг байна. Учир нь хүн төрөлхтний өмнө гайхамшигт сонин нээлт хийсэн гавьяат хүмүүсийн амьдрал бүтээлийн нь үнэн баримт энэхүү номд яруу сайхнаар тод томруун үлджээ.

	Ер нь Поль де Крайф уран бүтээлийнхээ эхэн үед хүн төрөлхтний дайсан болсон өвчин үүсгэгчдийг нээгчид, эм нээгчдийн хөдөлмөрийг харуулсан «Өлсгөлөнтэй тэмцэгчид» (1928 он, орос хэлнээ 1937 онд орчуулсан), «Үхэлтэй тэмцэгчид» (1932 он, орос хэлнээ 1936 онд орчуулсан), «Амьдралын төлөөх тэмцэл» (1938, 1941 онд орос хэлнээ орчуулсан), «Ухаангүй байдалтай тэмцэх нь» (1957, 1960 онд орос хэлнээ орчуулсан), «Тэдэнд амьдрал хэрэггүй гэж үү?» (1936, 1937 онд орос хэлнээ орчуулсан) зэрэг уран сайхан эрдэм шинжилгээний нийтлэг олон сайхан ном туурвисан юм.

	Поль де Крайф бол фашизмыг эсэргүүцэгч, дайныг үзэн ядагч энэрэнгүй сайхан сэтгэлтэй эмч, зохиолч, нийтлэгч хүн байлаа. Тэрээр Америк тивд В. И. Лениний тухай олонтоо магтан бичсэн хүний нэг юм. Уран бүтээлийнхээ эхэн үедээ хүн төрөлхтний дайсан элдэв халдварт өвчнийг үүсгэгч бичил биетэн хэмээн үздэг байсан бол 1920—1930-аад оноос капиталист нийгэм бол олон эмгэг өвчний шалтгаан болдог, хүнлэг биш байдлын уурхай болдгийг өөрийн хурц дайчин уран бүтээлээрээ шүүмжилж эхэлсэн байна. Америкийн 1929—1933 оны хямралын дараа «өлсгөлөн, олон янзын өвчин хийгээд үхлийн шалтгаан нь зөвхөн аюулт нян төдийгүй, эх орны эд агуурсын маш их боломжийг эзэмшигч эздээс үүсгэсэн нийгмийн шарханд бий» гэсэн дүгнэлтийг зохиолч хийжээ. Тэгснээрээ Де Крайф АНУ-ын эрүүлийг хамгаалах ажлыг сайжруулахын төлөө цуцалтгүй тэмцэгч нийгмийн зүтгэлтэн байжээ.

	Тэрээр 1940 онд «Эрүүл мэнд баялаг мөн» гэдэг ном бичсэн юм.

	Де Крайф амьдралынхаа сүүлийн жилүүдэд өөрийн амьдрал, үзэл бодол, хүсэл тэмүүллээ илэрхийлсэн «Хүчтэй салхи» гэдэг ном туурвиж 1962 онд хэвлүүлсэн билээ.

	1926 онд анх нийтлэгдсэн «Нянгийн ангуучин» хэмээх бүтээлийг дэлхийн олон орон эх хэлээрээ орчуулсны дотор ЗХУ-д 1927, 1957 онд 2 удаа хэвлэсэн байна. Энэ хүн, хүн төрөлхтөнд нянгийн ангуучдын эрэлхэг хөдөлмөр, эрэмгий зориг, сайн муу талыг нь илэн далангүй бичиж үлдээснээрээ эрдэм шинжилгээ, туршлага сорилын бартаат замаа нэгэнт эхэлсэн буюу эхэлж байгаа, эхлэхийг завдан буй өргөн олон нөхдөд ихэд ач тустай үйлс бүтээжээ. Мөн энэ ном шинжлэх ухаан нийтлэлийн зохиол бичигчдэд сайхан үлгэр жишээ болох нь лавтай. Нянгийн ангуучдын алдар нэр нь мөнх, ажил үйлс нь гавьяатай, бахархалтай, дуурайлтай билээ. Иймээс ч өргөн олон уншигч нартаа толилуулж буй энэхүү ном шинжлэх ухааны хөдөлшгүй баримт, маргаангүй үнэн, уран сайхны нягт нямбай боловсруулалтаараа бүр ч гайхамшигтай юм. Манай оронд энэ ном 1936—1937 онд хоёр дэвтрээр анх хэвлэгдэж уншигчдын хүртээл болсон юм. Эл орчуулга баахан хураангуй болсны дээр одоо нэгэнтээ олдохоо больж ховордсон учир Улсын хэвлэлийн нэгдсэн редакцаас эрхлэн 1957 оны орос эхийг түшиглэж хэл бичгийн ухааны дэд эрдэмтэн зохиолч Ш. Гаадамба, малын их эмч, нян судлагч Д. Дандий нарын орчуулсныг профессор Г. Жамбын редакторласнаар дахин хэвлэж байна. Орчуулагчид, редактор нарын хэн хэн нь зохиогчийн санаа, зохиолын амт шимттэй зүйлийг эх хэлнээ аль болох төгс буулгах гэж мэрийснийг талархахын ялдамд нянгийн ангуучдын гавьяа үйлсийг алдаршуулан дуулсан энэ зохиол нь манай уншигчдын сэтгэлд шинэ мэдлэг, сайхан бодол, эргэцүүлэл үлдээнэ гэдэгт итгэл төгс байна.

	Хүн төрөлхтөнд ашигтай гавьяа нээлт хийсэн гайхамшигт хүмүүсийн тухай бичих, орчуулах нь манай нийтлэгч, сэтгүүлч, зохиолч, эмч мэргэжилтэн бүрийн эрхэм үүрэг болой. Хүн төрөлхтөнд шинэ зүйл нээж гавьяа байгуулсан, эгэл жирийн боловч гайхамшигт хүмүүсийн бэрхшээлтэй бөгөөд бахархалтай үйлсийг цаг тухайд нь тэмдэглэн авч хойч үеийнхээ уншигчдадаа туурвин үлдээх нь бас л нэг гавьяа юм.

	«Алт удах тусмаа өнгө ордог» гэж манайхан ярьдаг. Үүн лүгээ адил өнөөдөр анхаарал татахгүй зүйлс хожим «эрээд олохгүй эрдэнэ, сураад олдохгүй сувд» болохын алийг тэр гэхэв. Цагийн сорилтыг даван туулсан тийм сувд эрдэнийн нэгэн хэлхээг уншигч танаа өргөн барья. Энэхүү номын чанар чансаа, орчуулга чухам ямар болсныг уншигч та тунгаан шүүтүгэй!

1977 оны хэвлэл “ПОЛЬ ДЕ КРАЙФ : НЯНГИЙН АНГУУЧИН” номын Гарчиг: 

	 

	Нянгийн ангуучид алдаршихын учир (Ч. Энхдалай)

	Анхдугаар бүлэг : ЛЕВЕНГУК : Нянгийн эн түрүүний ангуучин (Орчуулсан Ш. Гаадамба) 

	Хоёрдугаар бүлэг : СПАЛЛАНЦАНИ : Нянд эцэг эх эрхбиш байлтай

	Гуравдугаар бүлэг : ЛУИ ПАСТЕР : Нянгийн дотор аюул занал нууцлагджээ (Орчуулсан Д. Дандий)

	Дөрөвдүгээр бүлэг : РОБЕРТ КОХ : Үхэлтэй дайтагч (Орчуулсан Г. Жамба)

	Тавдугаар бүлэг : ЛУИ ПАСТЕР : Галзуу өвчний эрлэг мөн (Орчуулсан Д. Дандий)

	Зургаадугаар бүлэг : МЕЧНИКОВ : Эрхэм залгиур эсүүд

	Долоодугаар бүлэг : ТЕОБАЛЬД СМИТ : Хачиг, Техассын халуун ханиад (Орчуулсан Ш. Гаадамба)

	Наймдугаар бүлэг : РУ, БЕРИНГ хоёр : Усан гахайг хядсан нь

	Есдүгээр бүлэг : ДАВИД БРЮС : Цээцээ батганыг мөрдөн мөшгөсөн нь

	Аравдугаар бүлэг : РОСС ГРАССИ хоёр : Халуун хумхаа

	Арван нэгдүгээр бүлэг ВАЛЬТЕР РИД : Шинжлэх ухааны сонирхол  Хүн төрөлхтний нэрийн өмнөөс

	Арван хоёрдугаар бүлэг : ПАУЛЬ ЭРЛИХ : Шидэт сум

Заметки

		[←1]
	 Амьд эсийн онцлог шинжийг бүрдүүлэхийн дээр дотроо агуулсан цөмийн хамт бодсын солилцоо өсөлт хөдөлгөөн, мэдрэмж, үржил зэрэг амьдралын үзэгдлийг хадгалагч бодос гэж үздэг.




	[←2]
	 Мечниковын эцэг орос, эх нь еврей байсан.




	[←3]
	 Чарльз Дарвин (1809—1882) Англид төрсөн XIX зууны аугаа их байгаль судлагч 1859 онд нийтлүүлсэн «Байгалийн шалгарлын замаар дүрс үүсэх» гэдэг гол бүтээл нь асар их амжилт олж Дарвинизм хэмээх бүхэл бүтэн судлалын эхийг тавьжээ.




	[←4]
	 Энэ вакциныг Гамалея хийсэн хэмээн зохиогч эндүүрчээ. Чухамдаа тарилгыг Гамалея биш Мечниковын өөр нэгэн шавь хийсэн юм.




	[←5]
	 Гротекс — урлаг, утга зохиол дахь дэндүү хэтрүүлэг болон бодит байдал, уран сэтгэмж, гуниглал, инээдэм, хурц егөөдөл, цагаахан алиаллыг хосолсон уран сайхны арга барил.




	[←6]
	 Флобер Густав (1821—1880) — Францын нэрт романч, реалист романы гол төлөөлөгчдийн нэгэн.

